
大人即是虎姑婆   潘艷姿
『虎姑婆』即個囝仔古，是當時開始流行？是啥人編的？已經無值得追究！
    但是因為即個故事，佇台灣已經流傳真久真久啊！不管大大細細，加加減減攏捌聽過，故事原本的用意：是大人希望囝仔愛乖乖聽話，莫予歹人騙去。但是囝仔根本無能力，分別佗一個是「正常的姑婆」？佗一個是『虎姑婆』？
    上界害的是大人無應該加囝仔騙講：「虎姑婆會食囝仔」。而且擱詳詳細細描述安怎食囝仔的過程，整個故事充滿紅色的血、白賊話、和粗殘的動作；咱愛囝仔聽咱的話，方法有真濟，根本無需要用許爾恐怖的故事，加囝仔嚇驚！假使若是提去當做「眠床邊的故事」，囝仔佇卜睏進前聽，偌聽偌驚即睏去，這對囝仔來講，嘛是一種無形的傷害！
    雖然囝仔未曉要求卜聽啥物故事，但是咱大人有責任去創造、編寫擱較適合囝仔聽的題材，莫幾落代人，攏總用一個『虎姑婆』咧騙囝仔、講到毋知通煞！
